
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৪৩২
ক্ষণিকা





মাথার ’পরে দেয় নি তুলে বাস,

লজ্জা পাবার পায় নি অবকাশ।

কালো? তা সে যতই কালো হোক,

দেখেছি তার কালো হরিণ-চোখ।






 ৪ আষাঢ় [১৩০৭]






আবির্ভাব








বহুদিন হল কোন্ ফাল্গুনে ছিনু আমি তব ভরসায়,

এলে তুমি ঘন বরষায়।

আজি উত্তাল তুমুল ছন্দে

আজি নবঘন-বিপুল-মন্দ্রে

আমার পরানে যে গান বাজাবে সে গান তোমার করো সায়—

আজি জলভরা বরষায়।



দূরে একদিন দেখেছিনু তব কনকাঞ্চল-আবরণ,

নবচম্পক-আভরণ।

কাছে এলে যবে হেরি অভিনব

ঘোর ঘননীল গুণ্ঠন তব,

চলচপলার চকিত চমকে করিছে চরণ বিচরণ—

কোথা চম্পক-আভরণ।



সেদিন দেখেছি, খনে খনে তুমি ছুঁয়ে ছুঁয়ে যেতে বনতল,

নুয়ে নুয়ে যেত ফুলদল।

শুনেছিনু যেন মৃদু রিনিরিনি

ক্ষীণ কটি ঘেরি বাজে কিঙ্কিণী,

পেয়েছিনু যেন ছায়াপথে যেতে তব নিশ্বাসপরিমল—

ছুঁয়ে যেতে যবে বনতল।

